MINUTI	


KAMRA TAD‑DEPUTATI


IT‑TNAX‑IL PARLAMENT


KUMITAT PERMANENTI DWAR IL‑KONTIJIET PUBBLIĊI


LAQGĦA NRU. 98


It-Tnejn, 28 ta’ Novembru, 2016

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-6:54p.m.

L‑Onor. Tonio Fenech ippresjeda.


PREŻENTI

L-Onor. Owen Bonnici (Ministru għall-Ġustizzja, Kultura u Gvern Lokali) (sostitut għall-Onor. Ian Borg); l-Onor. Joseph Farrugia; l-Onor. Claudio Grech; l-Onor. Charles Mangion, l-Onor. Clifton Grima (sostitut għall-Onor. Chris Agius); u l-Onor. Chris Said (sostitut għall-Onor. Mario de Marco) kienu preżenti.

Kien hemm preżenti wkoll, u ħadet sehem fid-diskussjoni, l-Onor. Claudette Buttigieg.


TALBA

L-Iskrivana tal-Kumitat qalet it-talba.


MINUTI 

Il-Minuti tal-Laqgħa Nru. 97 li saret fl-4 ta’ Lulju 2016, ġew konfermati.  


PERMESS LILL‑MEDIA

Il‑membri tal-media li kienu preżenti ngħataw permess sabiex jieħdu filmati u ritratti tal-ewwel ftit minuti tal-laqgħa.  



KORRISPONDENZA

Iċ-Chairman qara l-korrispondenza mibgħuta lilu mill-Union Ħaddiema Magħqudin – Voice of the Workers (UĦM) u l-Medical Association of Malta (MAM) fejn fiha kien qed jiġi mitlub li l-Kumitat jinvestiga l-kuntratti tat-tliet sptarijiet mal-Vitals Global Healthcare Malta (VGH). Kopja tal-ittra ġiet ċirkolata lill-Membri.

L-Onor. Claudette Buttigieg infurmat lill-Kumitat li hi kienet għamlet talba dwar l-istess kwestjoni lill-Kumitat Permanenti dwar is-Saħħa, liema talba kienet ġiet milqugħa mill-Onor. Eteinne Grech, Chairman tal-Kumitat. 

L-Onor. Owen Bonnici issuġġerixxa li l-korrispondenza mibgħuta mill-UĦM u l-MAM tintbagħat quddiem il-Kumitat Permanenti dwar is-Saħħa biex jinkludiha fid-diskussjoni li kien se jagħmel dwar il-materja.

Iċ-Chairman issuġġerixxa li l-Kumitat Permanenti dwar il-Kontijiet Pubbliċi jistieden lill-Membri tal-Kumitat Permanenti dwar is-Saħħa ħalli ż-żewġ kumitati jkunu jistgħu jisimgħu l-każ flimkien.

L-Onor. Bonnici qal li hu ma kienx jaqbel li ż-żewġ Kumitati jiddiskutu l-istess ħaġa f’daqqa u għalhekk, peress li l-ewwel talba saret lill-Kumitat Permanenti dwar is-Saħħa, il-materja kollha kellha tiġi diskussa hemmhekk.

L-Onor. Charles Mangion ikkwota l-Ordni Permanenti li jirregola lill-Kumitat Permanenti dwar is-Saħħa, li fost l-oħrajn jgħid li l-kumitat kellu s-ssetgħa li jiddiskuti policy u materji fil-qasam tas-saħħa li jkollhom importanza strateġika u ta' interess materjali, u qabel li kellu jkun dak il-Kumitat li jiddiskuti l-materja għax kien hu li rċieva l-ewwel talba.

L-Onor. Chris Said qal li huwa l-Kumitat Permanenti dwar il-Kontijiet Pubbliċi li jidħol f’issues finanzjarji.

Il-Kumitat talab lis-Sur Charles Deguara, Awditur Ġenerali, u lit-Tabib Martin Balzan, President tal-MAM, jersqu lejn il-Mejda sabiex jagħmlu l-intervent tagħhom.

Is-Sur Deguara qal li l-Uffiċċju tiegħu kien għad għandu, fost l-oħrajn, talbiet għal investigazzjonijiet li kienu saru mill-istess Kumitat Permanenti dwar il-Kontijiet Pubbliċi, u għalhekk kien se jkun diffiċli għalih li jlesti l-investigazzjoni msemmija fil-korrispondenza fi żmien qasir, jekk jiġi mitlub jagħmel dan.

It-Tabib Balzan qal li x-xewqa tal-MAM u tal-UĦM kienet li jkun il-Kumitat Permanenti dwar il-Kontijiet Pubbliċi li jagħmel l-investigazzjoni li kienu qed jitolbu.

L-Onor. Buttigieg qalet li hi kienet lesta tirtira t-talba li għamlet lill-Kumitat Permanenti dwar is-Saħħa.
  
Iċ-Chairman qal li hu kien qed jipproponi li l-Kumitat jilqa’ t-talba tal-UĦM u l-MAM b’urġenza u jpoġġiha bħala l-ewwel item fuq l-aġenda. 

L-Onor. Bonnici qal li n-naħa tal-Gvern ma  kenitx qed taqbel ma’ din il-proposta u ppropona li t-talba tmur quddiem il-Kumitat Permanenti dwar is-Saħħa.

Minħabba li baqa’ ma ntlaħaqx qbil iċ-Chairman talab għal ruling  mingħand l-Ispeaker u vverbalizza t-talba tiegħu hekk:

Il-Kumitat Permanenti dwar il-Kontijiet Pubbliċi rċieva talba mill-UĦM - Voice of the Workers, u mill-MAM biex jagħmel eżami tal-kuntratt tal-VGH Malta, skont it-termini ta’ riferenza li huma bagħtu fl-ittra tagħhom.  Fid-diskussjoni tal-Kumitat qamet il-kwestjoni ta’ jekk il-materja kellhiex tiġi diskussa mill-Kumitat Permanenti dwar il-Kontijiet Pubbliċi jew inkella mill-Kumitat Permanenti dwar is-Saħħa.  Iċ-Chairman, qua Chairman tal-Kumitat, jinterpreta li l-mansjonijiet u l-issues imsemmija fl-ittra huma fil-kompetenza tal-Kumitat Permanenti dwar il-Kontijiet Pubbliċi għax jirrigwardjaw kwestjonijiet li huma pertinenti għall-Kumitat minħabba li jirrigwardjaw kwestjonijiet finanzjarji ta’ kuntratti u ta’ issues oħrajn relatati.  Iċ-Chairman tal-Kumitat, jinnota li l-Ordinijiet Permanenti ma jitkellmux dwar il-fatt li r-responsabilitajiet ta’ kumitat jiġu mgħoddija lil kumitat ieħor u għaldaqstant ma jħossx li l-Kumitat jista’ jieħu deċiżjoni li talba li rċieva direttament hu skont ir-responsabiltajiet u l-mansjonijiet tiegħu, jiddelegaha, jew jirriferiha, lil ħaddieħor biex id-diskussjoni ssir f’kumitat ieħor minflok ma ssir fil-Kumitat Permanenti dwar il-Kontijiet Pubbliċi.

Fit-8:26p.m. iċ-Chairman aġġorna l-Kumitat għal nhar it-Tnejn, 5 ta’ Diċembru 2016, fis-6:30p.m. bl-istess aġenda.

